
1 Ioanes
Munugana Laulau Ioanes ei niage

A Inade i isa amaulina ei paleamuadasi
1 Amiteu veimuadade a inade ei isa a maulina.

A inade li ei muina lisasi, me amiteu longe, me
amiteu ite a matane amiteu. E, amiteu ite ei me
amiteu pige ei.

2Maulina li ei palea muada usinani ne amiteu,
maido me amiteu ite, me amiteu malongo i usino
ne amutou, ei muina taliuliu taliuliu. Lisa ei
muina pilu e Tamana, mei palea muadasi usinani
ne amiteu.

3Amiteumalongolongo ane amutou a golu ami-
teu iteme amiteu longe, ve a lilone amutouni tasa
moni pilu e amiteu. Ma lilone eitou ni tasa moni
pilu e Tamane eitoume Natuna Iesu Krais.

4 Amiteu niage a inade li, ve a munonge mine
eitou ni vonu sele.

Neitou asu lilo namuada
5Amiteu longe a inade Iesu Krais ei malongo i,

me amiteu malongo i ane amutou. A inade li i
maido, Salemo ei a muada, ma tunuui baini tasa
ino ne ei boa.

6 Mane eitou vei, “Lilone eitou tasa pilu e ei,”
moni eitou asu na tunuui, de a inadene eitou goli
ieli ei a aualana inade, me eitou ma asu oto na
inigogona i patotona.

7 Moni mane eitou asu lilo na muada tomane
moni ei ino lilo na muada, de lilone eitou i tasa
moni pilu a vanunua ma tavivine mine Salemo.

Madalane Iesu,NatuneSalemo, ei taulelea sinusu
vusomine eitoume eitou palea alaba.

8Mane eitou vei ve, “Eitou ma isa oto a sinusu,”
de eitou auala ane eitou oto, ma inade patotona ei
ma lilo oto ne eitou.

9Moni mane eitou veipale a sinusu mine eitou
usino ne Salemo, de Salemomina toeseselena ma
bilesinaeini lilotasevusea sinusumineeitou,mei
ni taulele a inigogona pagu vuso mine eitou, mei
ni toe eitou neitou palea alaba.

10Maneeitouvei, “Eitoumagoli etea sinusu,”de
na inade li eitou vei ve Salemo ei a bibi na niioto.
Maido ma inade mine Salemo i ma muina oto na
lilone eitou.

2
Krais ei a Buloinamine eitou

1 Amutou natatugu, eau niage a inade li usino
ne amutou namutou ma goligoli lei a sinusu. Me
mane sei bibi balivua ne eitou ei goli a sinusu, de
eitou isa aBuloina, ei ino pilu e Tamane eitou. Ede
Iesu Krais, a bilesina bibi.

2 Ei oto i mate tomane a niabi mina taulelena
sinusu mine eitou. Me ei ma toe ete ieli mina
buloine eitoumoni. Boa. Ei goli mina buloine sou
a vanunuama tavivine vuso namagamaga tamai.

Bibi ei muada e Salemo ei ogomulimuli a binea
mine Salemo

3Mane eitou ogomuli a binea mine Salemo, de
neitou damutale maido, eitoumuada kuba e ei.

4 Mane sei bibi i vei, “Eau muada e Salemo,”
moni ei ma ogomuli ete a binea mine Salemo, io
bibi iedo ei a bibi na niioto, ma inade patotona ei
ma ino oto na lilone ei.

5Moni mane a bibi tasa i ogomuli a inade mine
Salemo, de eitou muada sele a kinale minei usino
ne Salemo ei patotona sele mei valitole e Salemo.

6 Mane a bibi tasa i vei maido, “Eau valitole e
Salemo,” io bibi iedo ni asu tomane Krais ei asu.

Binea i alaba
7Amutou tamtamaigu, binea eauniageusinone

amutou iedo ei a binea i ma alaba oto. Amutou
gualesi ieli na sinokona malada mina silimulina.
A binea do i ma alaba oto, ei a inade amutou
longesi.

8Moni eau niage lei a binea alaba ieli usino ne
amutou, me eitou ite ei a patotona na maulina
mine Krais me mine amutou tamai, vuna tunuui
ei agaviosi ni pulu, ma muada ivu i sibitalasi mei
eili.

9 Mane a bibi tasa i vei, “Eau eili na muada,”
moni ei ino lilogegelu ane tamaina a kristen tasa,
io bibi iedo ei saboa ino na tunuui.

10 Bibi ei biliilii a lilone ei usino ne tamaina, ei
ino namuada, ma golu tasa boa ei ni toebose ei.

11 Moni a bibi ei lilogegelugelu ane tamaina a
kristen tasa, ei ino na tunuui. Ei asu na tunuui,
me ei ma muada oto sei vea ei ni ogomuli, vuna
tunuui ei avisobesi a matane ei.
12Amutou natatugu, eau niage a inade li usino ne

amutou,
vuna Salemo i taulelesi a sinusu vuso mine
amutou na aisane Krais.

13Amutou tamatamana, eauniage a inade li usino
ne amutou,

vunaamutoumuadasi abibi ie ei eili lisa otosi
mei mapigogoi seidei.

Amutou vanunua alalaba, eau niage a inade li
usino ne amutou,

vuna amutou vululusi e Satan.
14Amutouselebanini, eauniagea inade li usinone

amutou,
vuna amutoumuadasi e Tamane eitou.

Amutou tamatamana, eau niage a inade li usino
ne amutou,

vunaamutoumuadasi abibi ie ei eili lisa otosi
mei mapigogoi seidei.

Amutou vanunua alalaba, eau niage a inade li
usino ne amutou,

vuna amutou isa a sagagalina,ma inademine
Salemo ei vonu sele ne amutou,me amutou
vululusi e Satan.

Umana sele neitou guale a inigogonaminamag-
amaga

15 Umana sele namutou kale a inigogona mina
magamaga ma golugolu vuso mina magamaga.
Mane sei bibi ei kale a inigogonaminamagamaga,
de kinaleminei usino ne Tamana ei ma ino oto ne
ei.

16 Eitou muada, inigogona mina vanunua vuso
namagamaga, ieli amasaganaminavovomamat-
apalilina ma toebuebuena, ma inigogona sou odo
eimamaino oto ne Tamane eitou. Boa. Inigogona
sou odo ei minamagamagamoni.

17Magamaga li ei ni pulu, ma masagana pagu
vuso mina magamaga ieli tamai ni pulu. Moni a
bibi ei ogomuli a inade mine Salemo ei ni muina
taliuliu taliuliu.

Butumine Krais ei sibitalasi
18 Amutou natatugu, punuluna malada ei

agaviosi. Lisa amutou longe ve a butu mine Krais
ei ni sibitala. Seidei butu papaina mine Krais

sou sibitalasi. Maido me eitou muada, punuluna
malada ei agaviosi.

19Soumamuina ivuotominaabunamineeitou,
maidome sou asutase eitou. Monimane soumine
eitou ivu, io ne sou muina pilu e eitou. Moni sou
asutasesi eitou,maidomeeitoumuada i, vanunua
do soumamine eitou oto.

20 Krais ei singi a Maolona Nunu muata ne
amutou, me amutou vuso mu muadasi a patoto-
nana inade.

21Maido me eau ma damu oto i ve amutou ma
muada oto a inade i patotona,me ea niage a inade
li usino ne amutou. Boa. Eau niage, vuna amutou
muadasi apatotonana inade,meamutoumuadaa
inade na aualana ei ma palea oto maino na inade
patotona.

22 Bibi na aualana ei e sei? Ei a bibi ei veivei
maido, “Iesu ei ma Krais oto.” Bibi ei vei simaido
ei lametase Tamana pilu e Natuna, maido me ei a
butumine Krais.

23 Bibi ei lametase Natuna ei lametase Tamana
tamai. Bibi ei silimuli e Natuna ei silimuli e
Tamana tamai.

Maolona Nunu ei matetengi eitou a inade pato-
tona

24 Inadenade lisa amutou longesi odo, iede na-
mutou tau na lilone amutou. Mane amutou toe
maido, io Natuna pilu e Tamana sulu ne sumuina
pilu e amutou taliuliu.

25Me Krais i adepatotona ane eitoumaido, ei ni
bilii e eitou amaulina i muina kubaana taliuliu.

26 Eau niage a inade li usino ne amutou a va-
nunua sou kale ne so ioto ane amutou.

27 Moni a Maolona Nunu Krais ei singi muata
ne amutou, ei ino pilu e amutou. Maido me

amutouma boto oto amuadana ne soumatetengi
lei e amutou. Maolona Nunu oto ei matetengi e
amutou a golugolu vuso, ma inade mina Nunu
iedo ei patotona, ei ma auala oto. Maido me
namutou valitole e Krais, tomane a Nunu ei
matetengi e amutou.

Seidei eitou eili e natatune Salemo
28E, amutounatatugu, namutouvalitole eKrais.

Maido na ilala ei ni veteliu, eitou neitou ma lae
oto, me neitou ma maelaela lou a magilina na
matane ei.

29Mane amutou muada i maido, Krais ei bilesi,
io ne amutoumuada tamai maido, vanunua vuso
sou goli a inigogona bilesi sou paleasi e natatune
Salemo.

3
1Oite, Tamane eitou ei kale sele eitou,mei bilii a

lilone ei buo lou usinani ne eitou, mei tole e eitou
e natatune Salemo. Ei patotona sele, eitou eili e
natatune Salemo. Moni a vanunua namagamaga,
sou ma muada oto e Salemo, maido me sou ma
muada oto e eitou tamai.

2 Tamtamaigu, seidei eitou eili e natatune
Salemo. Me mulimuli ne eitou muine eitou
matina, ieli eitou ma muada oto i. Moni eitou
muada, malada Krais ni veteliu, neitou palea
tomane ei oto, vuna neitou ite bilesi e ei.

3 Vanunua vuso sou magitalitali e ei, sou toe e
sou oto ne sou palea maolo na matane Salemo
tomane Krais ei maolo.

4 Bibi ei goligoli a sinusu ei pope a binea mine
Salemo, vuna sinusu ei a inigogona punope na
binea.

5 Amutou muada, Krais i palea mina taulelena
sinusu, ma sinusu ino ne ei boa.

6 Bibi ei valitole e Krais, ei ma ogomulimuli ete
a inigogona sinusu. Mane sei bibi ei ogomulimuli
a inigogona sinusu, io neitou muada, ei ma ite ete
Krais, mei mamuada oto e ei.

7 Amutou selebanini, amutou tilale, dae a bibi
tasa ni auala ane amutou. Bibi ei goli a inigogona
bilesi ei a bibi i bilesi tomane Krais ei bilesi.

8 Soke na ilala lisa otosi, Satan ei goligoli a
sinusu taliuliu,maidomeabibi ei goligoli a sinusu
ei a bibi mine Satan. Maido me Natune Salemo ei
paleasi ni taulele vuse a pipigonamine Satan.

9Mane sei bibi ei palea e natune Salemo, io ei
ni ma goligoli lei a sinusu, vuna maulina mine
Salemo oto ei ino na bibi iedo. Maido me ei ma
mapigogoi ete ni goli a sinusu, vuna ei paleasi e
natune Salemo.

10 Eitou muada i maido, sei e natune Salemo
me sei e natune Satan. Me a bibi i ma goli ete a
inigogona bilesi, ei mine Salemo boa. Ma bibi ei
ma kalekale ete natatune Salemo sanii, ei tamai ei
mine Salemo boa.

Neitou kale sele sou sanii sea
11Lisa otosi amutou longe a inade maido, eitou

tastasa neitou kale sele sou sanii sea.
12Neitouma toetomane lei eKain. Ei abibimine

Satan, me ei valiputemate tasina. Vuna matina ei
valiputemate tasina? Vuna i maido, a inigogona
minei ei paguma inigogonamine tasina ei bilesi.

13Tamtamaigu, mane a vanunuaminamagam-
aga sou butuale amutou, io namutouma sagasaga
lou a golu ie.

14 Mane eitou biliilii a lilone eitou usino na
vanunua ma tavivine sanii mine Salemo, eitou
muada maido, eitou asuleletasesi a minate, me
eitou eili namaulina. Bibi eima bilii ete a lilone ei
usino ne sou tamtamaina, ei saboa ino naminate.

15 Sei bibi ei lilogegelu sele ane tamaina, ei
tomane ei valiputemate a bibi. Amutou muada,
bibi ei valiputemate a vanunua, a maulina doana
ei ma ino oto na lilona.

16 Iesu i iabi amaulinaminei otomeimatemina
buloine eitou, ma inigogona minei ieli ei maitesi
e eitou a inigogona kinale sele ne sou sanii sea.
Maidome eitou tamai neitou iabi amaulinamine
eitoumina buloine tamtamaine eitou.

17 Moni mane sei bibi ei isa a golugolu mina
magamaga ieli, me ei ite tamaina tasa ei boto a
golugolu sou odo, monimane ei ma lilomuli ete ei
me ei ma buloi ete ei, io eitoumuada, kinalemine
Salemo ei ma ino oto na bibi iedo.

18Amutou selebanini, neitouma kale ete tamta-
maine eitou a inade ue na asene eitou moni. Boa.
Neitou bilii a lilone eitou ivu usino ne sou pilu a
inigogona kubaana.

19-20Mane eitou kale sele sou sanii sea, io neitou
muada, eitou ogomuli a inade i patotona. Me
muina mane a lilone eitou i vavasa ane eitou
a golu tasa ue boa, neitou ugu a lilomeana na
matane Salemo. Vuna Salemo i muada a golugolu
vuso, ma muadana minei i seleuli a muadana ei
eili na lilone eitou.

21Tamtamaigu, mane a lilone eitou i ma vavasa
oto ane eitou, io eitou ma lae oto na matane
Salemo.

22Mane eitou kake ei a golu tasa, io ei ni bilii e
eitou, vuna eitou ogomuli a bineaminei, me eitou



1 Ioanes 3:23 ix 1 Ioanes 4:5

goli a inigogona ei kale.
23Binea minei i maido, neitou silimuli a aisane

Natuna e Iesu Krais, me neitou tastasa neitou
maikalo sele tomane ei veiosi le eitou.

24Mane sei bibi i ogomuli a bineamine Salemo,
de ei valitole e Salemo, me Salemo i valitole e ei.
Salemo i bilii e eitou a Maolona Nunu, ma Nunu
odo i maite eitoumaido, Salemo i eili pilu e eitou.

4
Namutou tove sou a nunu sou a nunu ivu mine

Salemo ue boa
1Amutou tamtamaigu, aualana profet makuba

sou gaga maisaba na magamaga. Maido me na-
mutouma silimulimuli lei e sou, mane sou asuale
amutou me sou vei maido, “Nunu mine Salemo i
bilii e eau a inade.” Io, mu tove pale a nunu vuso
do, ne amutou muada i sou asu maino ne Salemo
ue boa.

2 Na vea ieli namutou muada a Nunu mine
Salemo. Mane a bibi tasa i ade patotona ve, “Iesu
Krais ei paleasi a bibi ivu,” io aNunumine Salemo
ino na bibi iedo.

3 Moni mane a bibi ei ma veipale oto e Iesu,
io a bibi iede ei isa a nunu sea, ei ma maino
oto ne Salemo. Ei a nunu mina butualene Krais,
lisa amutou longe ve ei ni asu usinani, seidei ei
sibitalasi mei eili namagamaga.

4 Amutou natatugu, amutou mine Salemo, me
amutou soetolesi sou a aualana profet, a vuna,
Nunu ei ino na lilone amutou ei vululusi a nunu
minamagamaga ie.

5 Vanua do sou a vanua na magamaga, maido
ma inade ne sou eiminamagamagamoni, me sou

a vanua mina magamaga sou longemuli a inade
ne sou.

6 Eitou mine Salemo, me sou a vanunua ma
tavivine sou muada e Salemo sou longemulimuli
a inadene eitou. Moni sei bibi ei ma ino oto ne
Salemo, ei ma longemuli ete a inadene eitou. Na
vea ieli, eitou muada a Nunu na inade patotona
ma nunu na niioto.

Bibi ei kale sele Salemo ei ni kale sele e sou sea
tamai

7Tamtamaigu, eitou tastasa neitou kale sele sou
sanii sea, vuna inigogona kinale ne sou sanii sea,
ei a inigogona mine Salemo. Bibi ei kale sele sou
sanii sea, ei e natune Salemo mei muada sele e
Salemo.

8 Salemo oto ei a vuna inigogona kinale ne sou
sanii sea. Maido ma bibi ei ma kalekale ete sou
sanii sea, ei mamuada oto e Salemo.

9Salemo ei isa eNatuna tasamoni,me ei peltase
Natuna utano nani na magamaga, ne eitou guale
a maulina minei. Na inigogona li Salemo i maite
eitoumaido, ei kale mamai sele e eitou.

10 Inigogona kinale ieli, ei a inigogona mine
Salemo. Neitou ma damudamu lou, eitou kale
pale Salemo. Boa. Salemo ei kale pale eitou.
Maido me ei peltase Natuna Bibi utano nani
na magamaga mina taulelena sinusu vuso mine
eitou.

11 Tamtamaigu, na inigogona li ei maite eitou
maido, ei kale sele eitou. Maido me eitou tastasa
tamai neitou kale sele sou sanii sea.

12 Tasa mine eitou ei ma ite ete Salemo. Boa.
Moni mane eitou maikalo sele, de Salemo ni eili
pilu e eitou, ma kinaleminei iodo i palea sagaliosi
na lilone eitou.

13 Eitou muada i maido, Salemo ei valitole e
eitou, me eitou valitole e ei, vuna ei bilii e eitou a
Nunuminei oto.

14 Me eitou itesi a golu Tamana ei goli. Ei
peltase Natuna utano nani ni gualeliu a vanunua
ma tavivine na magamaga, me eitou veipale a
golugolu ie.

15Mane a bibi tasa i veipale, “Iesu ei e Natune
Salemo,” io Salemo ei ino na bibi iedo,me ei tamai
ino ne Salemo.

16 Maido me eitou muada me silimuli sagali
maido, Salemo ei kale sele eitou. Salemo oto ei a
vuna inigogona kinale sele. Ma bibi ei kalekale
sele sou sanii sea, ei valitole e Salemo, me Salemo
ei valitole e ei.

17 Maido me a inigogona kinale ei palea sa-
galiosi na lilone eitou. Me neitou ma lae oto a
malada na vavasana buo mine Salemo. Ivu, eitou
eili namagamaga ie,moni eitou tasamoni tomane
Krais oto lisa ei malu namagamaga.

18Maneakinale ei paleasi sagali lilo namaulina
mina bibi tasa, io ieli ei taulele a nilaena, vuna
kinale patotona ei votetase a nilae. Bibi ei muada
maido ei ni guale a mapa pagu, ieli ei toe ei lae.
Maneabibi tasaei lae, ioneitoumuada, inigogona
kinale minei i saboa palea sagali lilo na maulina
minei.

19 Salemo ei kale pale eitou, maido me eitou
kalekale sou sanii sea tamai.

20 Mane a bibi tasa i vei maido eau kale sele
Salemo,moni eimakale ete tamaina, io abibi iedo
ei a bibi na aualana. Vuna bibi ei ma kalekale ete
sou sanii sea ei iteite, ei ma mapigogoi ete ni kale
Salemo, ei saboa ite.



1 Ioanes 4:21 xii 1 Ioanes 5:8

21Binea eitou guale neKrais ieli eimaido, bibi ei
kale sele Salemo ei ni kale sele tamtamaina tamai.

5
Sou a kristen sou vululusi a sagalinaminamag-

amaga
1 Vanunua sou silimuli e Iesu ei e Krais sou e

natatune Salemo. Me a vanunua sou kalekale
tamana sou kale tamai e natuna.

2 Mane eitou kale sele Salemo, me eitou ogo-
muli a binea vuso minei, io na inigogona li eitou
muada, eitou kale sele natatune Salemo.

3 Mane eitou kale sele Salemo, io eitou ogo-
mulimuli a binea vuso minei. Ma binea vuso
minei ei ma bilii ete eitou amavaana.

4 Vanunua vuso sou natatune Salemo sou vu-
lulusi a sagalina magamaga ie. Eitou silimuli
e Salemo, me na inigogona li, eitou vululusi a
maubiname eitou taupui a sagagalinaminamag-
amaga.

Salemo ei veimuade a inademine Natuna
5 Sei ni vululusi a sagalina mina magamaga ie?

Bibi ei silimuli e Iesu ei eNatune Salemo, bibi iedo
moni ei vululusilusi.

6 Iesu Krais ei asu usinani na inigogona gualena
maavuvutuna a nanuma dalane ei muata na tau-
valeuti. Ei ma asu oto usinani na nanumoni. Boa.
Ei asu usinani na nanu pilu a dalana. Maolona
Nunu ei tamai veimuade a inigogona ieli mine
Iesu ei a inade patotonana.

7 Sou taotolu sou veimuade a inigogonaminei,
8 ede a Maolona Nunu, nanu ma dalana. Me

taotolu sou goli a inade tasa moni.

9 Eitou longo a inadenade sou a vanunua sou
malongo i. Moni a inade Salemo ei malongo i, ei
vululusi sele a inade mine sou a vanunua. Ma
inade iedo Salemo i malongosi i, ei ade e Natuna.

10 Bibi ei silimuli e Natune Salemo, inade mine
Salemo ino na lilone ei. Moni a bibi ei ma silimuli
ete a inade mine Salemo, ei veivei ve Salemo ei a
bibi na aualana. Vuna ei ma silimuli ete a inade
mine Salemo i malongo a inigogone Natuna.

11Salemo imaite eitou a inademinei i patotona.
Ma inade patotonaminei ei maido, Salemo ei bilii
e eitou a maulina mina niugu kubaana taliuliu
taliuliu, ma vunamaulina iedo ei ino ne Natuna.

12 Bibi ei valitole Natune Salemo, ei isa a
maulina iedo. Ma bibi ei ma valitole ete Natune
Salemo, ei ma isa oto amaulina iedo.

Eitoumuada, eitou isa amaulinamina niuguna
kuba taliuliu

13 Eau niage a inade li usino ne amutou a va-
nunua ma tavivine, ne amutou silimuli a aisane
Natune Salemo, ede namutou muada i maido,
amutou gualesi a maulina mina niuguna kuba
taliuliu taliuliu.

14Eitou silimuli selemaido,mane eitou ogomuli
a masagana mine Salemo oto, me eitou kaka me
tagi e ei a sei golu, io ei ni longemuli a kinakamine
eitou.

15Eitoumuada, ei longemulimuli a kinaka vuso
mine eitou. Maido ma ilala eitou tagi e ei ni bilii e
eitoua golu tasa, eitoumuadamaido, neitou guale
bilesi a golu iedo.

16 Mane a bibi tasa ei ite tamaina kristen tasa
i goli a sinusu, moni sinusu odo i ma mapigogoi
ete ni toe a nunumine tamaina do nimate, io bibi

iedo ni kake Salemo, me Salemo ni bilii a maulina
iedo usino ne tamaina. Moni a matana sinusu i
mapigogoi ni toe a bibi ni mate, mea ma vei ete
namutou kaka a golu iedo.

17 Inigogona vuso eima bilesi oto, iede a sinusu.
Moni a matana sinusu sanii ei ni ma toe ete a bibi
ni mate.

18 Eitou muada, vanunua vuso sou natatune
Salemo, sou ma ogomulimuli ete a inigogona si-
nusu. Boa. Salemoei itealekubeabibi ei enatuna,
me Satan ei mamapigogoi ete ni lapitole ei.

19 Eitou muada, eitou natatune Salemo, moni
a magamaga vuso li ei ino matano na sagagaline
Satan.

20 Eitou muada, Natune Salemo ei sibitalasi,
mei bilii e eitou a damutatalana, ne eitou muada
e Salemo ivu. Eitou valitole Salemo ivu pilu e
Natuna Iesu Krais. Iesu Krais ei e Salemo ivu, me
ei a vunamaulina kubaana taliuliu taliuliu.

21 Amutou natatugu, amutou namutou bulage-
tase sou a salemo auala.

